
427 hitz

Euskararen balantza 

Behatokiak iazko txostena aurkeztu du eta hizkuntza eskubideak urratzea merke ateratzen dela nabarmendu.


estitxu ugarte - GASTEIZ 

Hizkuntza eskubideak urratzea merke ateratzen den bitartean, euskara erabiltzea garestia dela ohartarazi du Hizkuntz Eskubideen Behatokiak, 2005. urteko txostenaren ondorio nagusi gisa. Urtea joan eta urtea etorri «hizkuntza eskubideen urraketak behin eta berriro pairatu behar izatea» larria dela adierazi zuen atzo Behatokiko lehendakari Xabier Mendigurenek. 

Bost urte daramatza Behatokiak herritarren kexak jasotzen, telefonoz zein webgunearen bitartez. Euskal Herri osoan hizkuntza eskubideak babestuak izan daitezela aldarrikatu eta hori bermatzera zuzentzen du bere jarduera Behatokiak. Hortaz, urtero, jasotako kexak eta kontsultak biltzen ditu, eta, horien nondik norakoak aztertu ondoren, txostena osatzen du. 

Atzo, Gasteizen, 2005. urteko txostena aurkeztu zuten. Behatokiko kudeatzaile Arantza Haranburuk azaldu zuenez, hainbat berrikuntza txertatu dituzte txostenean. Hartara, diagnosi berezituak egin dituzte, eremuka, «sektore bakoitzari buruzko irakurketa xehea egiteko aukera eskaintzeko».

Horri esker, nabarmen agertzen da eremu sozio-ekonomikoak, hots, enpresa pribatuen jarduerek, sorturiko kexa kopuruak hartu duen garrantzia. Lehenbiziko aldiz, eremu pribatuan jasotako salaketa kopuruak gainditu egin du eremu publikokoa. «Interes berezia izan dute herritarrek interes orokorreko zerbitzuen urraketak salatzeko», esan zuen Haranburuk. 

Hedabideak, energia edo uraren horniketa egiten dituzten enpresak, eta profesionalen elkarteak dira herritarren kexa gehien jaso dituzten sektoreak.

 Gainera, urteko zenbakiak aztertu ondoren, zenbait gogoeta egin ditu Behatokiak. Erakundeko zuzendari Paul Bilbaok azpimarratu zuenez, iaz hizkuntz eskubideen bermerako ekinbiderik ez zen hartu, eta «halako ekinbiderik hartzen ez bada ez dugu inoiz aurrera egingo».

Ildo horretan, Bilbaoren esanetan, Euskal Herriko administrazioek «zigorgabetasun osoz» urratzen dituzte hizkuntz eskubideak. Ipar Euskal Herriko kasuan, «estatuak aitortza ere ez dio ematen euskarari, eta horrek ez dio inolako kosturik eragiten. Alegia, Estatuan bizi diren hizkuntza komunitateak aitortu ere ez ditu egiten, eta oso merke ateratzen zaio». 
Urraketak «naturalizatu» egin direla salatu du Bilbaok 

Behatokiko zuzendariak arbuiatu zuen Nafarroako ordenamendu juridikoaren arabera, «nafarren erdiak baino gehiago eskubidez gabeturik» daudela, legez, eta horrek ez diola inolako ondoriorik eragiten Nafarroako Gobernuari. Euskal Autonomi Erkidegoari dagokionez, «urteek aurrera egin dute eta naturalizatu egin da hizkuntza eskubideen urraketa». 

Balantzaren bestaldean, Bilbaoren irudiko, euskara erabili nahi izan duten herritarrek pairatu dituzten «kalte larriak» daude. «Euskara erabili nahi izan duen herritarra zerbitzurik gabe geratu da 2005. urtean. Euskaldunak saiatu dira hizkuntza erabiltzen baina kontua da ez zaiela hizkuntza eskubidea bermatu». Hori egiaztatzeko Behatokiak 800 espediente baino gehiago zabaldu dituela gogorarazi zuen Bilbaok, «herritarrek euskara erabiltzeko egin duten saiakeraren isla». 

Datua: 811 

Iaz, 811 espediente kudeatu zituen Hizkuntz Eskubideen Behatokiak: 729 kexa, 38 zoriontze, 20 zehaztu gabeko, 16 kontsulta eta 8 prebentzio ekintza. Behatokira jo duten herritarren %37 gipuzkoarrak izan dira, %26 nafarrak, %23 bizkaitarrak, eta %14 arabarrak. 

